
Kur Drenusha* kishte filluar të shprehte veten lirshëm në rrjete sociale, ngacmimi nga të afërmit e saj e ndryshoi 

perspektivën që ajo kishte mbi “sigurinë” online. Disa kushërinj e kërcënuan që do t’i tregonin prindërve të saj 

për identitetin queer. “Nuk ishte në plan që të dal publikisht,” kujton ajo. “Por kur u përballa me atë presion, 

mendova se nuk kisha rrugë tjetër.” Për të, përpos që interneti ishte mjet komunikimi, ai i shërbente edhe si vend 

ku kërkonte hapësirë për të qenë vetvetja.



Historia e saj nuk është përjashtim. Në Kosovë, ku mbi 90 për qind e të rinjve përdorin rrjetet sociale çdo ditë, 

këto sfida thellohen edhe më shumë nga një klimë shoqërore që është ende thellësisht konservatore ndaj 

barazisë gjinore dhe të drejtave të personave LGBTIQ+. Sipas Fondacionit Friedrich Ebert, mbi 58 për qind e të 

rinjve kosovarë besojnë se homoseksualiteti nuk mund të arsyetohet kurrë, dhe mbi 64 për qind nuk e pranojnë 

martesën mes seksit të njëjtë. Këto qëndrime nuk mbeten vetëm në raport; ato gjallërohen në hapësirat 

digjitale ku të rinjtë kalojnë pjesën më të madhe të ditës së tyre. 



Në këtë drejtim, edhe profesionistët e komunikimit në Kosovë e shohin sfidën e njëjtë. Nga Shigi Studio, një 

agjenci kreative dhe marketingu në Prishtinë, tregojnë se rrjetet sociale janë hapësira kontradiktore.



“Rrjetet sociale ofrojnë mundësi të mëdha për shprehje, komunitet dhe edukim, por në të njëjtën kohë janë 

edhe terrene ku ngacmimi dhe paragjykimi ndodhin me lehtësi”, thonë nga Shigi Studio.



Në epokën e sotme digjitale, të rinjtë janë më të lidhur se kurrë më parë me njëri tjetrin dhe njëkohësisht më të 

ekspozuar ndaj rreziqeve. Në nivel global, sipas UNICEF-it, një në tre adoleshentë raporton se ka përjetuar 

bullizëm online, ndërsa studime të Shoqatës Amerikane të Psikologjisë paralajmërojnë se përdorimi i tepruar i 

rrjeteve sociale lidhet me rritjen e nivelit të ankthit dhe depresionit tek adoleshentët. 



Sipas Shigi Studio - “vajzat e gratë sidomos, por edhe personat queer, janë më të ekspozuar ndaj këtij rreziku”. 

Ngacmimi online nuk ndodhë vetëm përmes ofendimeve por përfshin edhe ekspozimin e orientimit pa pëlqim 

(outing), fetishizimin, përjashtimin nga grupet e bashkëmoshatarëve dhe zbehjen e zërave queer nga 

algoritmet që favorizojnë përmbajtje heteronormative. Shigi Studio njashtu qartëson se përgjegjësia nuk 

mbetet vetëm tek platformat sa i përket bullizmit. 



“Përveç vetë platformave, ne si komunitet duhet të investojmë në edukim digjital dhe në ndërtimin e kulturës së 

respektit online – që përfshin moderim të përgjegjshëm dhe reagim kolektiv ndaj gjuhës së urrejtjes.”

https://www.researchgate.net/publication/381241826_The_Use_of_New_Media_by_Young_People_in_Kosovo
https://library.fes.de/pdf-files/bueros/kosovo/21494-20241212.pdf
https://www.unicef.org/innocenti/reports/childhood-digital-world?
https://www.apa.org/monitor/2023/09/protecting-teens-on-social-media

Bullizmi kibernetik dhe algoritmi heteronormativ

Në Kosovë dhe më gjerë, diskutimi mbi rreziqet online shpesh ngushtohet në narrativën se si prindërit duhet të 

kujdesen mbi atë se çka shohin dhe lexojnë fëmijët e tyre. Mirëpo, kur flasim për të rinjtë, e veçanërisht për ata 

queer, dëmet online nuk janë një çështje margjinale dhe nuk mund ta vëmë barrën vetëm te “kontrolli i 

prindërve” në atë se çfarë informata ose se si po përdorin internetin ata. Dhuna online është realitet që prek 

identitetet, sigurinë dhe të ardhmen e çdo të riu e të reje. Format e dhunës si bullizmi dhe gërshetimi algoritmik, 

formësojnë direkt marrëdhëniet sociale të tyre.



Bullizmi është tashmë fenomen tejet i njohur dhe i përhapur, megjithatë, interneti i ka dhënë një dimension krejt 

tjetër duke e bërë shpesh të pandalshëm, publik dhe të përjetshëm. UNICEF raporton se një në tre adoleshentë 

globalisht është viktimë e bullizmit online, ndërsa 20 për qind kanë munguar në shkollë për shkak të tij. 



Rea*, një gjimnaziste heteroseksuale, tregon se si shokët e shoqet e saja queer shpesh përballen me komente 

negative vetëm sepse janë “ndryshe”. 



“Unë nuk e kam atë barrë, nuk më gjykon askush për orientimin tim”, tregon ajo. “Privilegji” i të qenit 

heteroseksual është arsyeja pse bullizmi queerfobik ka pasoja më të rënda sepse shënjestron një pjesë 

thelbësore të vetes. Shoqata Amerikane e Psikologjisë paralajmëron se ekspozimi i zgjatur ndaj kësaj dhune rrit 

dukshëm rrezikun për ankth, depresion dhe izolim shoqëror tek adoleshentët.



Dëmi online nuk vjen vetëm nga individët, por edhe nga vetë struktura e platformave. Shumë studime 

ndërkombëtare kanë dokumentuar raste kur përmbajtja queer – që nga fushatat për barazi deri tek edukimi mbi 

shëndetin seksual – është kufizuar ose fshehur në platforma si Instagram dhe TikTok. Kjo ndodh përmes asaj që 

njihet si “shadoëbanning”, ku postimet nuk shfaqen gjerësisht për shkak të filtrave algoritmikë. Këto mekanizma 

e bëjnë më të vështirë që të rinjtë queer të gjejnë përmbajtje afirmative dhe komunitete mbështetëse. 


Shigi Studio na tregojnë se algoritmet kanë një ndikim të dyfishtë.



“Ato favorizojnë përmbajtjen që gjeneron ndërveprim të lartë dhe emocione të menjëhershme, gjë që shpesh e 

vë në disavantazh përmbajtjen me qëllim edukativ apo avokues” – theksojnë ato.



“Kjo ndodh sepse algoritmet janë të dizajnuara për ‘klikueshmëri’, jo domosdoshmërisht për vlerë shoqërore. 

Për këtë arsye, përmbajtjet me qëllim social kërkojnë strategji kreative që e bëjnë mesazhin njerëzor dhe 

emocional – duke e kthyer aktivizmin në përmbajtje që rezonon, jo vetëm që informon”



Në Kosovë, kjo problematikë është edhe më e ndjeshme. Kurrikulat shkollore nuk ofrojnë edukim seksual 

gjithëpërfshirës, prandaj interneti mbetet burimi kryesor i të rinjve queer për të kuptuar veten dhe për të gjetur 

komunitet. Kur algoritmet e mbyllin këtë derë, krijohet një formë e re e censurës digjitale. UNICEF, në raportin 

Childhood in a Digital World thekson se teknologjia duhet të shërbejë për të mbështetur zhvillimin e fëmijëve, jo 

për t’ua kufizuar qasjen në dije kritike. Por realiteti tregon të kundërtën; përmbajtja afirmative zhduket, 

përderisa narrativat homofobike mbeten të paprekura.



Një nga rreziqet më të rënda të dëmit online është grooming (rastet kur një i rritur fiton besimin e një të mituri 

me qëllim abuzimi seksual). OBSH paralajmëron se abuzimi seksual online është një nga rreziqet më serioze për 

fëmijët dhe të rinjtë. Për të rinjtë queer, ky rrezik është edhe më i shtuar, sepse, duke kërkuar komunitet dhe 

hapësira afirmative, ata shpesh ekspozohen ndaj individëve që i shohin si objekt fetishizimi. Të miturit LGBTQ+ 

në veçanti raportojnë shpesh se marrin mesazhe të seksualizuara dhe të padëshiruara, edhe kur nuk e kanë 

kërkuar këtë lloj vëmendjeje.


https://www.unicef.org/press-releases/unicef-poll-more-third-young-people-30-countries-report-being-victim-online-bullying
https://www.unicef.org/innocenti/reports/childhood-digital-world
https://iris.who.int/server/api/core/bitstreams/0ce56bbf-4535-405e-9bd6-e143f64ae2ba/content
https://www.thorn.org/blog/new-research-from-thorn-lgbtq-minors-are-3x-more-likely-to-experience-unwanted-and-risky-online-interactions/
https://www.thorn.org/blog/new-research-from-thorn-lgbtq-minors-are-3x-more-likely-to-experience-unwanted-and-risky-online-interactions/

Ndikimi i internetit në edukimin e të rinjve

Efektet e ngacmimit online prekin dukshëm efikasitetin në arsimin formal. Shkolla, që teorikisht duhet të jetë një 

hapësirë e sigurt për mësim dhe zhvillim, shpesh bëhet arenë ku ngacmimet digjitale shndërrohen në heshtje, 

shpërqendrim dhe vetë-censurë. Për shumë të rinj queer në Kosovë, arsimi nuk është vetëm përballje me sfidat 

akademike, por edhe një betejë e përditshme për të ruajtur dinjitetin e tyre.



Shoqata Amerikane e Psikologjisë paralajmëron se ekspozimi i përsëritur ndaj bullizmit digjital lidhet 

drejtpërdrejt me rritjen e ankthit, depresionit dhe vetmisë tek adoleshentët. Këto çrregullime të shëndetit 

mendor nuk janë të shkëputura nga shkolla, ato çojnë në shpërqendrim, mungesë motivimi dhe braktisje të 

pjesshme të orëve. Në raportet e UNICEF-it, rreth 17% e të rinjve globalisht pranojnë se kanë munguar në 

shkollë për shkak të bullizmit online. 



Rea e përshkruan se si “shokët/shoqet queer shpesh heshtin në klasë ose nuk marrin pjesë në grupet e klasës, 

sepse ndihen të paragjykuar. Unë nuk e kam këtë problem”. Kjo diferencë ilustron qartë faktin se bullizmi 

queerfobik është strukturë që ndikon në mënyrë disproporcionale tek të rinjtë queer. Për ta, humbja e 

përqendrimit nuk është vetëm pasojë e një komenti, por e një klime të vazhdueshme ku identiteti vihet në 

pikëpyetje.



Sipas Mayo Clinic, përdorimi i tepruar i rrjeteve sociale shoqërohet me çrregullime gjumi, shpërqendrim dhe 

simptoma depresioni. Kur këtyre u shtohet edhe përvoja e bullizmit, nxënësit shfaqin lodhje kronike dhe 

mungesë energjie për të ndjekur mësimet. Për shumë të rinj queer, kjo përkthehet në rezultate më të dobëta, 

pjesëmarrje të ulët dhe, në disa raste, braktisje të pjesshme të shkollës.

Interneti si bibliotekë edukimi

Për shkak të boshllëqeve të mëdha në kurrikulën kosovare, interneti është bërë biblioteka kryesore për të 

rinjtë queer. Në mungesë të edukimit seksual gjithëpërfshirës dhe perspektivave afirmative në tekstet 

shkollore, ata u drejtohen faqeve online të organizatave vendore dhe ndërkombëtare për të kuptuar 

identitetin, trupin dhe të drejtat e tyre.



Drenusha e përshkruan se si faqet e organizatave e bëjnë të ndihet më rehat me veten. 


“Faqet e organizatave që punojnë për komunitetin më kanë dhënë frymëzim dhe më kanë ndihmuar të gjej 

njerëz. Aty kam mësuar si të shpreh identitetin tim.” Për shumë të rinj, kjo është arsyeja pse interneti është 

jetik – jo vetëm burim informacioni, por edhe mjet për mbijetesë emocionale.



Mirëpo, varësia nga hapësirat digjitale sjell rreziqe të reja. UNICEF Innocenti paralajmëron se censura 

algoritmike dhe dezinformimi janë pengesa serioze për qasjen në dije kritike. Në praktikë, kjo nënkupton se 

një adoleshent queer në Kosovë ka më shumë gjasa të hasë një forum homofob sesa një manual të 

besueshëm mbi shëndetin seksual. Kjo mungesë e balancimit dëmton procesin e të nxënit dhe e lë të rinjtë të 

pambrojtur ndaj narrativave toksike.

https://www.apa.org/monitor/2023/09/protecting-teens-on-social-media
https://www.unicef.org/innocenti/reports/childhood-digital-world
https://www.mayoclinic.org/healthy-lifestyle/tween-and-teen-health/in-depth/teens-and-social-media-use/art-20474437?utm_source=chatgpt.com
https://www.unicef.org/innocenti/reports/childhood-digital-world

Interneti – hapësira për “familjen e dytë”

Gjatë adoleshencës, shoqëria dhe socializimi është jetik. Kjo është periudha kur të rinjtë fillojnë të formojnë 

identitetin, ndërtojnë miqësi dhe t’i testojnë kufijtë e tyre. Sot, ky proces ndodh njëkohësisht në korridoret e 

shkollës dhe në hapësirat online. Për shumë të rinj queer, interneti është vendi i parë ku guxojnë të thonë “unë 

jam ky/ajo”. Por pikërisht aty ku ata kërkojnë pranim, shpesh gjejnë gjykim, ngacmim dhe përjashtim. 



Identiteti gjinor dhe seksual nuk mund të formohet vetvetiu. Ato kërkojnë hapësira në të cilat mund të 

eksplorosh lirshëm me fjalët, pamjen dhe lidhjet. Meqenëse këto hapësira nuk ofrohen fizikisht, ato janë më të 

qasshme në internet përmes profileve anonime, grupeve të mbyllura ose përmes mediumeve queer. 



Shumë të rinj e përshkruajnë internetin si vendin ku kanë gjetur “familjen e dytë”. Grupi i parë në Facebook që të 

kupton, forumi ku mund të bësh pyetje pa u gjykuar, apo një organizatë queer që poston burime edukative mund 

të jetë shpëtimtar. 



Por ky komunitet është shpesh i brishtë. Platforma të tëra mbyllen, përmbajtja fshihet nga algoritmet, dhe 

hapësirat e sigurta ndërpriten nga mesazhe të padëshiruara ose komente toksike. Kështu, interneti është 

njëkohësisht shpëtim dhe burim zhgënjimi. Dhe kur zhgënjimi përsëritet, pasojat janë izolim dhe humbje besimi.


Ngacmimi digjital nuk ndikon vetëm tek individi, por edhe tek marrëdhëniet që ai ndërton. Në shkolla, nxënësit 

që janë shënjestra shpesh janë më të rezervuar, duke shmangur jo vetëm grupet online, por edhe aktivitetet 

jashtëshkollore. Kjo dobëson aftësinë për të ndërtuar miqësi të shëndetshme. Një raport i NSPCC thekson se 

përmbajtja e dëmshme “ndikon në mënyrën se si fëmijët ndërtojnë marrëdhënie dhe perceptojnë veten dhe të 

tjerët”. Nëse një i ri queer mësohet që bashkëmoshatarët e tij e shohin si “të turpshëm”, ai e përbrendëson këtë 

mesazh në marrëdhëniet e ardhshme.



Pasojat e këtyre përvojave shtrihen përtej viteve të shkollës. Një adoleshent që mëson të heshtë në grupin e 

klasës ka gjasa të zhvillohet si person që në të ardhmen heziton të flasë në një mbledhje pune ose në një forum 

publik. Psikologët paralajmërojnë se humbja e hershme e besimit lidhet me vështirësi në ndërtimin e 

marrëdhënieve të qëndrueshme dhe në angazhimin qytetar.



Në Kosovë, kjo ka implikime të mëdha. Një brez i tërë i rritur me ndjenjën se janë të padëshiruar online dhe 

offline ka më pak gjasa të bëhet pjesë e aktivizmit shoqëror ose të angazhohet në politikë. Studimi i Friedrich 

Ebert Stiftung tregon se shumica e të rinjve nuk do të donin të jetonin në të njëjtën lagje me persona LGBTIQ+. 

Ky qëndrim përforcohet online dhe më pas përkthehet në izolim real.



E megjithatë, interneti është një terren i pasigurt, por edhe një fushë ku të rinjtë mund të mësojnë strategji 

mbijetese dhe të ndërtojnë forma të reja solidariteti. Drenusha tregon se pas daljes publike arriti të ndërtojë një 

rreth miqsh që e mbështetnin online. “Edhe pse ishte e dhimbshme, për herë të parë ndjeva lirinë e plotë,” thotë 

ajo. 


https://learning.nspcc.org.uk/news/2024/january/online-harms-protecting-children-and-young-people
https://library.fes.de/pdf-files/bueros/kosovo/21494-20241212.pdf
https://library.fes.de/pdf-files/bueros/kosovo/21494-20241212.pdf

Strategjitë e mbijetesës digjitale

Nëse të rinjtë janë gjenerata që po rritet mes botës fizike dhe asaj digjitale, atëherë nuk mund t’i shohim vetëm 

si viktima të dëmit online. Ata janë edhe krijues të formave të reja të rezistencës, shpesh më kreativë dhe më të 

shpejtë se institucionet që supozohet t’i mbrojnë. 



Një nga strategjitë më të zakonshme është përdorimi i profileve anonime. Shumë të rinj queer krijojnë llogari 

alternative ku mund të shprehen lirshëm, ndërsa në profilet “zyrtare” mbajnë një imazh të kontrolluar për 

familjen dhe shoqërinë. Kjo ndarje e identitetit, edhe pse e lodhshme, u jep atyre një hapësirë për të ndërtuar 

komunitet.



Përdorimi i grupeve të mbyllura, platformave të enkriptuara dhe filtrimit të kujdesshëm të audiencës janë 

gjithashtu taktika të zakonshme. Drenusha përmend se shpesh përdor vetëm “close friends” në Instagram për 

të shprehur veten, duke i kufizuar postimet tek ata që e mbështesin. Këto strategji tregojnë se të rinjtë e 

kuptojnë rrezikun dhe shpikin mënyra për të kontrolluar narrativën e tyre.



Një element tjetër i rëndësishëm është solidariteti mes bashkëmoshatarëve. Kur një nxënës queer sulmohet në 

grupet e klasës, shpesh një shoqe apo shok merr guximin të reagojë. Rea e përshkruan këtë, “nëse heshtim, 

normalizohet dhuna. Unë ndihem përgjegjëse të flas”. Kjo lloj mbështetjeje është e vogël në pamje të parë, por 

ka një efekt të madh psikologjik sepse tregon se viktima nuk është vetëm.



Organizatat vendore po luajnë një rol të ngjashëm përmes mentorimit. Faqet dhe organizatat si Dylberizm, 

Kosovo 2.0, CEL Kosova, CSGD, QIKA, po ofrojnë informacione te sakta dhe histori frymëzuese për të rinjtë 

queer. Kjo formë e mentorimit virtual krijon modele pozitive në një shoqëri ku shpesh mungojnë figurat publike 

queer.



Megjithatë, nuk është e drejtë që barra e mbrojtjes t’u mbetet vetëm adoleshentëve dhe organizatave. Shkollat 

kanë përgjegjësi të integrojnë edukim digjital dhe të ndërtojnë mekanizma raportimi që funksionojnë. 

Aktualisht, shumë raste bullizmi mbeten të injoruara ose nuk raportohen, siç dokumenton Kosovo 2.0.



Qeveria ka detyrimin të mbushë boshllëqet ligjore dhe të përfshijë mbrojtje të qarta kundër dhunës online, duke 

adresuar posaçërisht rreziqet për të rinjtë queer. Kompanitë teknologjike duhet të mbajnë përgjegjësi për 

hapësirat që ndërtojnë. Sepse nëse një brez i tërë rritet me frikën se është i padukshëm dhe i pambrojtur online, 

humbja është kolektive.



Nga ana tjetër, rezistenca e të rinjve, kreativiteti queer dhe solidariteti që ata ndërtojnë online janë shenja të një 

force të re. Ata nuk po presin shpëtim, ata tashmë po shpikin gjuhë të reja, komunitete të reja dhe mënyra të 

reja për të mbijetuar. Pyetja që mbetet është: a do të marrin institucionet përgjegjësinë për të bërë pjesën e 

tyre?


* Emrat e përdorur në këtë artikull janë ndryshuar për arsye sigurie dhe për të mbrojtur privatësinë e të 

intervistuarave.

https://kosovotwopointzero.com/en/ignored-and-unreported-bullying-troubles-kosovo-students/


+383 49 701 499www.cel-ks.org  info@cel-ks.org

Ky tekst mbështetet nga Ambasada e Holandës në Kosovë. Përmbajtja e këtij teksti nuk pasqyron qëndrimet e 

Ambasadës së Holandës në Kosovë.


